
Rəcəb Tayyib Ərdoğan: 
İstanbulun yeni hava limanı 
regionun nəqliyyat qovşağına çevriləcək

 � İstanbulda yeni açılmış 
və “İstanbul” adı verilmiş hava 
limanı regionun nəqliyyat qovşağına 
çevriləcək.

Trend-in məlumatına görə, bunu Türkiyə 
Böyük Millət Məclisində çıxışı zamanı Türkiyə 
Prezidenti Rəcəb Tayyib Ərdoğan deyib.

O bildirib ki, layihə yeni-yeni reallaşdırılma-
ğa başlayarkən, üçüncü hava limanının tikintisinə 
çox az adam inanırdı.

R.T.Ərdoğanın sözlərinə görə, “İstanbul” 
hava limanının tikintisinin 42 ay ərzində başa çat-
dığı bir vaxtda Avropanın ən inkişaf etmiş ölkəsi 
Almaniyada aeroportun tikintisi davam edir.

Qeyd edək ki, dekabrın 31-i yerli vaxtla saat 
00:00-dan İstanbulun Atatürk hava limanından 
bütün uçuşlar dayandırılacaq və həmin vaxtdan 
bütün yük və sərnişin daşımaları yeni aeroportdan 
həyata keçiriləcək.

İstanbulun üçüncü hava limanı şəhərin şimal 
hissəsində, Terkos gölü yaxınlığında inşa olunub. 
Aeroportun tikintisinə 10 milyard türk lirəsi 
xərclənib.

İstanbulun yeni hava limanından Bakıya (ge-
diş-dönüş) biletin qiyməti 99 ABŞ dolları təşkil 
edir. Biletlərin satışına artıq başlanıb.

 � Qitələri birləşdirən layihə adlandırılan Bakı-Tbilisi-
Qars dəmir yolunun açılışından bir il ötür. “Şərq-Qərb” və 
“Şimal-Cənub” nəqliyyat dəhlizlərinin kəsişdiyi məkanda 
yerləşən Azərbaycan bu regionun tranzit imkanlarının 
genişləndirilməsində həlledici rol oynayır, onu mühüm 
nəqliyyat və logistika mərkəzinə çevirir. Nəqliyyat-logistika 
və tranzit potensialının inkişaf etdirilməsi ölkəmizin prioritet 
məsələlərindən biridir. Burada yüksək dərəcədə inkişaf 
etmiş nəqliyyat infrastrukturu yaradılır, nəqliyyat kompleksi 
xidmətlərinin keyfiyyəti artırılır. Bu istiqamətdə Bakı-Tbilisi-
Qars dəmir yolunun, Bakı Beynəlxalq Dəniz Ticarət Limanının, 
Abşeron Logistika Mərkəzinin tikintisi kimi layihələr artıq 
reallaşdırılıb, “Şimal-Cənub”, “Şərq-Qərb” və “Cənub-Qərb” 
beynəlxalq nəqliyyat dəhlizlərinin reallaşdırılması davam edir, 
bu dəhlizlər müxtəlif qitələrdə yerləşən bir sıra böyük ölkələri 
birləşdirir. 

İnfrastruktur obyektlərinin ya-
radılması, multimodal logistika 
sistemlərinin təkmilləşdirilməsi etibar-
lı və təhlükəsiz nəqliyyat sisteminin 
fəaliyyəti Azərbaycan ərazisindən keçən 
nəqliyyat dəhlizlərinin inkişafı üçün 
böyük əhəmiyyət kəsb edir. Ona görə ki, 
nəqliyyat logistika sistemlərinin inkişafı 
sayəsində daşımaların həcmini qat-qat ar-
tırmaq olar. Bu isə ölkəyə xarici valyuta 
axınına, əhalinin məşğulluq səviyyəsinin 
artırılmasına, ölkəmizin beynəlxalq 
aləmdə prestijinin yüksəldilməsinə 
kömək edəcək. 

Bakı-Tbilisi-Qars qitələrarası daşı-
malar üçün geniş imkanlar açıb. Çin ilə 
Avropa ölkələri arasında ən qısa marşrut 
olan bu dəmir yolunun yaratdığı əlverişli 
şərait bir çox ölkələri, xüsusilə Şərq 
ölkələrini cəlb edir. 

Avropa ilə Asiyanı birləşdirən 
ən qısa və etibarlı dəmir yolu

Tarixi hadisənin baş verdiyi gündən 
– bütün region üçün strateji əhəmiyyət 
kəsb edən Bakı-Tbilisi-Qars dəmir 
yolunun təntənəli açılışı mərasimindən 
bir il keçir. Bu nəqliyyat qovşağının 
açılışı mərasimində Azərbaycan Res-
publikasının Prezidenti İlham Əliyev, 
Azərbaycanın birinci xanımı  Mehriban 
Əliyeva, Türkiyə Respublikasının 
 Prezidenti Rəcəb Tayyib Ərdoğan və 
onun xanımı Əminə Ərdoğan, Qazaxıstan 
Respublikasının Baş naziri Bakıtjan Sa-
qintayev, Gürcüstanın Baş naziri Georgi 
Kvirikaşvili, Özbəkistan Respublikası-
nın Baş naziri Abdulla Aripov, habelə 
Tacikistan və Türkmənistan nümayəndə 
heyətləri iştirak ediblər. 

Bakı-Tbilisi-Qars dəmir yolu bütün 
region üçün strateji əhəmiyyət kəsb 
edir. Bu yeni dəmir yol xətti Avropanın 
və Asiyanın dəmir yol şəbəkələrinin ən 
qısa yolla birləşdirilməsini təmin edir. 
Bu, təkcə üç ölkə arasında deyil, həm də 
Asiya və Avropa arasında ən qısa yoldur. 
O, yüklərin daşınmasına sərf edilən vaxtı 
iki dəfədən çox qısaltmağa imkan verir. 
Bakı-Tbilisi-Qars dəmir yolu Mərkəzi 
Asiya ölkələrinin – Türkmənistan, Qaza-
xıstan, Özbəkistan, Qırğızıstan, Taci-
kistan və Əfqanıstanın Avropa və dünya 
bazarlarına çıxışını asanlaşdırır. 

Bakı-Tbilisi-Qars dəmir yolu Çinin 
elan etdiyi, Azərbaycan da daxil olmaqla 
bir sıra ölkələrin dəstəklədiyi “Bir kəmər 
– Bir yol” iqtisadi inkişaf strategiyası 
prizmasından nəzərdən keçirilir. Bu 
strategiya iki mühüm inkişaf istiqamətini 
əhatə edir: dünyanın 60-dan çox ölkəsini 
əhatə edən İpək Yolu iqtisadi kəməri 
və Dəniz İpək Yolu. İpək Yolunun 
uzunluğu 18 min kilometrdir. Söhbət 
Şərqdən Qərbə güzəştli şərtlərlə birba-
şa  malgöndərmələr üçün ticarət dəhlizi 
yaradılmasından gedir. Bakı-Tbilisi-
Qars dəmir yolunu İpək Yolu iqtisadi 
kəmərinin tərkib hissəsi kimi nəzərdən 
keçirsək, onun başlıca vəzifəsi Çindən və 
Cənub-Şərqi Asiyanın digər ölkələrindən 
Avropaya yük daşınmasıdır. İnamla deyə 
bilərik ki, bu dəmir yolu qitələrarası 
daşımalar üçün imkan yaradır. 

Avrasiyanın nəqliyyat xəritəsini 
yeniləşdirmiş Bakı-Tbilisi-Qars dəmir 
yolu regionda Azərbaycanın çox 

əhəmiyyətli təsir amili olmaqla onu 
tranzit daşımalar mərkəzinə çevirir. 
Prezident İlham Əliyev Bakı-Tbilisi-
Qars dəmir yolunun təntənəli açılış 
mərasimindəki çıxışında deyib: “Bakı-
Tbilisi-Qars dəmir yolu tarixi layihədir, 
strateji əhəmiyyətli layihədir. Bu yolun 
uzunluğu təxminən 850 kilometrdir, onun 
da 504 kilometri Azərbaycan ərazisindən 
keçir. Bakı-Tbilisi-Qars dəmir yolu 
Avropanı Asiya ilə birləşdirən ən qısa 
və etibarlı yoldur. Bu yol vasitəsilə 
birinci mərhələdə 5 milyon ton, ondan 
sonrakı mərhələdə 17 milyon ton, ondan 
sonra isə daha böyük həcmdə yüklərin 
daşınması nəzərdə tutulur. Bir sözlə, 
Bakı-Tbilisi-Qars dəmir yolu Avrasiyanın 
nəqliyyat xəritəsinin önəmli hissəsinə 
çevrilir. Bu yolun fəaliyyəti nəticəsində 
yol boyunca yerləşən ölkələr arasındakı 
ticarət dövriyyəsi və qarşılıqlı sərmayə 
qoyuluşu artacaq. Bu yoldan istifadə 
edən bütün ölkələr arasındakı əməkdaşlıq 

dərinləşəcək. Bu yol sabitliyə və 
təhlükəsizliyə xidmət göstərəcək”.

    
Daşımaların 

coğrafiyası genişlənir

Bakı-Tbilisi-Qars dəmir yolunun 
açılışından keçən bir il ərzində bu 
dəmir yolu ilə 3 minədək vaqon və 
konteyner daşınıb. BTQ ilə ilk kon-
teyner qatarı Qazaxıstanın Kokşetau 
şəhərindən Türkiyənin Mərsin şəhərinə 
taxıl yüklənmiş 32 vaqon daşıyıb. Sonra 
Mərsindən Azərbaycana içərisində 650 
ton yük olan 32 konteyner göndərilib. 
Hazırda Bakı-Tbilisi-Qars dəmir yolu 
ilə hər həftə Türkiyə, Azərbaycan və 
Qazaxıstan arasında 3 reys yerinə yeti-
rilir. Əsasən inşaat materialları, elekt-
rik avadanlığı, yuyucu vasitələr, taxıl, 
jmıx və digər məhsullar daşınır. BTQ 
ilə Rusiyadan Türkiyəyə taxıl daşınır. 
Bu günlərdə SOCAR və “ADY Kon-
teyner” Bakı-Tbilisi-Qars dəmir yolu 
ilə Türkmənistanın Marı zavodundan 
Türkiyəyə karbamid göndərilməsini 
təmin ediblər. 

Bakı-Tbilisi-Qars dəmir yolu 
şaxələndirilmiş tranzit-logistika qovşağı 
kimi daha cəlbedici olur. Bu logistika 
qovşağı, eyni zamanda, Çinin, Mərkəzi 
Asiya ölkələrinin və Əfqanıstanın 
Avropaya, habelə Türkiyənin Qara dəniz 
limanları vasitəsilə Yaxın Şərqə və Şimali 
Afrika ölkələrinə çıxışını asanlaşdırır, 
bu isə Azərbaycan ərazisindən keçən bu 
nəqliyyat dəhlizinin əhəmiyyətini daha da 
artıracaq.

BTQ daha bir transkontinental 
nəqliyyat dəhlizinin tərkib hissəsi olacaq.  
2017-ci il noyabrın 15-də Əfqanıstana 
dair VII Regional İqtisadi Əməkdaşlıq 
Konfransı (RECCA) çərçivəsində 
Əfqanıstan, Türkmənistan, Azərbaycan, 
Gürcüstan və Türkiyə tərəfindən La-
pis–Lazuli Route nəqliyyat-tranzit 
dəhlizinin yaradılması ilə bağlı saziş 
imzalanıb. Bu dəhliz Əfqanıstanın Herat 
əyalətindəki Torqundi şəhərini Xəzər 
dənizi sahilindəki Türkmənbaşı limanı ilə 
birləşdirəcək, daha sonra Xəzər vasitəsilə 
Bakı və Tbilisidən keçməklə Türkiyəyə, 
oradan isə Avropaya uzadılacaq.  Lapis–
Lazuli Route layihəsinin reallaşdırılması 

ilə bağlı məsələlər bu gün Türkmənistan 
Respublikası Nazirlər Kabineti sədrinin 
müavini Məmmetxan Çakıyevin Bakıya 
səfəri çərçivəsində keçirilən görüşlərdə 
müzakirə olunur.

Multimodal daşımalar

Bakı Beynəlxalq Dəniz Ticarət 
Limanı Bakı-Tbilisi-Qars dəmir 
yolu xətti üçün birbaşa yüktoplama 
məntəqəsi funksiyasını yerinə yetirir. 
Bu liman şimal, cənub, şərq və qərb 
istiqamətlərindən dəhlizlər üzrə ölkəmizə 
daxil olan yüklərin toplanmasını və 
onların Bakı-Tbilisi-Qars dəmir yolu 
xətti üzrə Avropa istiqamətində və ya 
gəmilərlə Şərq istiqamətində daşınma-
sını təmin edən səmərəli və davamlı 
logistika zəncirinin formalaşması üçün 
əsas amildir. Limana yaxın ərazidə 
azad iqtisadi zona yaradılır. Bu, limanın 
mühüm nəqliyyat qovşağı kimi tranzit və 
daşımalar üçün daha geniş imkanlarını 
təmin edəcək. Şərq-Qərb və Şimal-Cənub 
nəqliyyat dəhlizlərinin kəsişdiyi məkanda 
yerləşən liman ölkənin tranzit imkanla-
rının genişləndirilməsində həlledici rol 
oynayır. Ərazisi 117 hektar olan limanda 
yanalma körpüsü var. Limanın yükaşır-
ma qabiliyyəti ildə 15 milyon tona, o 
cümlədən 100 min konteynerə bərabərdir. 
Konteyner meydançasında eyni vaxtda 
1040 konteynerin yerləşdirilməsi və 64 
soyuducu konteynerə xidmət göstərilməsi 
üçün xüsusi infrastruktur yaradılıb. 

2018-ci ilin yanvar-sentyabr ayların-
da Bakı Limanında ümumi yükaşırmanın 
həcmi 2 803,8 min ton olub. Ümumi 
yükaşırmanın 86,0 faizi (2397,5 min 
ton) tranzit yükaşırmanın payına düşüb.  
Xüsusilə, konteynerlərin aşırılmasında 
böyük artım qeydə alınıb. Belə ki, keçən 
ilin müvafiq dövrü ilə müqayisədə Bakı 
Limanında 2018-ci ilin yanvar-sentyabr 
ayları ərzində 16 940 ədəd konteyner 
(TEU ekvivalentində) aşırılıb. Bu da mü-
vafiq dövr ilə müqayisədə 54.4 faiz artım 
deməkdir ( 2017-ci ildə 10 970 TEU).            

Bakı Limanı vasitəsilə həyata 
keçirilən multimodal daşımalar 
sayəsində Azərbaycan Avropa ilə Asi-
yanı birləşdirib. Dəniz donanmasının 
yeniləşdirilməsi üzrə müntəzəm iş apa-
rılır. Xəzər regionunda multimodal daşı-
malarının daha geniş tətbiqi, bütövlükdə 
dəniz daşımalarının asanlaşdırılması və 
bu işlərin həcminin artırılması üçün yeni 
tankerlər və bərələr alınır. 

Bakı-Tbilisi-Qars dəmir 
yolunun perspektivləri

Bu gün Xəzər dənizindən və daha 
sonra Qafqazdan keçməklə Mərkəzi 
Asiyadan yükdaşıma marşrutları xüsusi 
aktuallığa malikdir. Bakı-Tbilisi-Qars 
dəmir yolu ilə daşımalara maraq 
göstərən ölkələrin sayı get-gedə art-
maqdadır. Bir çox ölkə, xüsusilə Şərq 
ölkələri “Bir kəmər- Bir yol” layihəsi 
çərçivəsində transavrasiya nəqliyyat 
dəhlizindən istifadə edilməsinə maraq 
göstərir. 

Özbəkistanın infrastrukturunun 
təkmilləşdirilməsi və 2018-2022-ci 
illərdə yükdaşımalarının xarici ticarət 
marşrutlarının şaxələndirilməsinə dair 

kompleks proqramda Bakı-Tbilisi-Qars 
dəmir yoluna qoşulma nəzərdə tutulur. 
Bu ölkə Nəvai-Türkmənbaşı- Bakı-
Tbilisi-Qars dəmir yolu nəqliyyat 
dəhlizinin istifadə edilməsində ma-
raqlıdır. Həmin dəhliz Özbəkistan, 
Türkmənistan, Azərbaycan və Gürcüstan 
dəmir yollarının Türkiyənin nəqliyyat 
şəbəkəsi ilə birləşdirəcək. Bakı-Tbilisi-
Qars dəmir yolu Türkiyənin Mərsin lima-
nı vasitəsilə Özbəkistanın Aralıq dənizinə 
çıxmasını təmin edəcək. 

“Şərq-Qərb” nəqliyyat dəhlizinin 
tərkib hissəsi olan transxəzər beynəlxalq 
nəqliyyat marşrutu inkişaf etdirildikcə, 
Bakı-Tbilisi-Qars dəmir yolu və Bakı 
Beynəlxalq Dəniz Ticarət Limanı 
vasitəsilə daşınan yüklərin həcmi bir neçə 
dəfə artacaq. 

Sərnişin daşımaları

2019-cu ilin üçüncü rübündə Bakı-
Tbilisi-Qars marşrutu ilə sərnişin daşın-
masının təşkili planlaşdırılır. Sərnişin 
daşımalarının həyata keçirilməsi üçün 
“Stadler: şirkətinə dörd kateqoriyalı 30 
yataq vaqonu sifariş edib: “Standart”, 
“Komfort”, “Biznes” və “Restoran”. Bu 
vaqonların 2019-cu ilin birinci rübündə 
Azərbaycana gətiriləcəyi gözlənilir.  İlk 
partiyada 10 ədəd vaqonun gətirilməsi 
nəzərdə tutulur. Vaqonlar ən son texnolo-
giya əsasında hazırlanıb.

Sərnişin daşımaları regionda turizm 
inkişafına şərait yaradacaq. Bu dəmir 
yolu vasitəsilə bir günə Qarsa, iki sutka 
yarıma İstanbula getmək mümkün ola-
caq. Bu, regionda turizmin inkişafına 
güclü təsir göstərəcək. Bütün bunlar 
Bakı-Tbilisi-Qars dəmir yolu xəttinin 
əhəmiyyətini əyani şəkildə sübut edir. 

Gözlənildiyinə görə birinci 
mərhələdə sərnişindaşımaların həcmi 
ildə 1 milyon nəfər, yükdaşımaların 
həcmi isə ildə 5 milyon ton olacaq. İkinci 
mərhələdə müvafiq göstəricilər artaraq 
ildə 2 milyon sərnişin və 17 milyon ton 
yük təşkil edəcək. 

Abşeron Logistika Mərkəzi

Bu ilin avqust ayında açılmış 
Abşeron Logistika Mərkəzi ölkəmizin 
nəqliyyat-logistika potensialının inkişa-
fının daha bir elementidir. Bu mühüm 
infrastruktur obyekti Bakı-Tbilisi-Qars, 
İran-Astara-Bakı, Rusiya-Yalama-
Ələt dəmir yol marşrutları ilə bağlıdır. 
Bakı-Tbilisi-Qars dəmir yolu tam gücü 
ilə fəaliyyətə başlayanda bu mərkəz 
vasitəsilə qonşu ölkələrə idxal-ixrac 
əməliyyatlarını, həmçinin Azərbaycan 
ərazisindən multimodal yükdaşımaları 
daha operativ şəkildə həyata keçirməyə 
imkan yaranacaq. 

Yeni İpək Yolu Mərkəzi dəhlizinin 
mühüm tərkib hissəsi olan Bakı-Tbilisi-
Qars dəmir yolu “Bir kəmər – bir yol” 
təşəbbüsünə qoşulmuş ölkələrin inf-
rastrukturunun və texniki imkanlarının 
inkişafına töhfə verir, nəqliyyat proq-
ramlarının həyata keçirilməsinə şərait 
yaradır. Yükdaşımaların həcmi artdıqca 
bu marşrutun səmərəsi də artacaq. Regi-
onda sabitliyə, sülhə və iqtisadi səmərəyə 
şərait yaradan hər hansı layihələrin 
həyata keçirilməsində Azərbaycanın 
iştirakı həm ölkəmizin özünün, həm də 
bütün regionun iqtisadiyyatının inkişafı 
üçün çox vacib məsələdir. 

AZƏRTAC

BTQ-nin açılışından bir il ötür
Qitələri birləşdirən layihə

Uşaqların psixoloji 
problemlərinin əsas səbəbi...

“Azercell”in dəstəyi ilə “Uşaq qaynar xətt” xidməti 
uşaqlara psixoloji, sosial və hüquqi yardım edir

 � “Azercell Telekom” MMC–nin 
dəstəyi ilə fəaliyyət göstərən “Azərbaycan 
uşaq qaynar xətt” xidmətinə daxil 
olan zənglər üzrə aparılan təhlillərdən 
bəlli olub ki, uşaqlarda baş verən 
narahatlıqların, psixoloji problemlərin 
əsas səbəbi valideynlərin bu istiqamətdə 
maariflənməsinin zəif olmasıdır.  

Bu nəticələri nəzərə alan xidmətin 
əməkdaşları artıq bir neçə ildir ki, maarifləndirmə 
tədbirləri həyata keçirirlər. İndiyə qədər Ba-
kının bir çox məktəblərində şagird, müəllim 
və valideylərlərlə görüşlər təşkil edən xidmət 
əməkdaşları oktyabr ayında Bakının147, 27 
və 56 saylı tam orta məktəbində, həmçinin 
Göygöl rayonunda maarifləndirmə tədbirlərini 
davam etdiriblər. Tədbirdə uşaq hüquqlarına 
dair müxtəlif mövzularda təqdimatlar olub, 
müzakirələr aparılıb. Bundan əlavə, “Qaynar 
Xətt”in prinsipləri, müraciət vasitələri, qaynar 
xəttdə psixoloji, sosial və hüquqi yardımın meyar-
ları haqqında ətraflı məlumat verilib, şagirdlərə 
xidmətin maarifləndirici materialları təqdim 
edilib.

Qeyd edək ki, 2010-cu ildə Bakıda yaradı-
lan “Azərbaycan uşaq qaynar xətt” xidmətinin 
məqsədi uşaqlara ilkin psixoloji yardım, 
emosional dəstəyin, təxirəsalınmaz köməyin 
göstərilməsi, müxtəlif problemlərin həllinə dair 
məsləhətlərin verilməsi, reabilitasiya mərkəzlərinə 
və digər xidmətlərə yönləndirməsidir. Fəaliyyət 
göstərdiyi müddətdə xidmətə müxtəlif 
problemlərlə bağlı ölkənin bir çox şəhər və 
rayonlarından uşaq və gənclər, habelə valideynlər 
tərəfindən 32 mindən çox  müraciət daxil olub. 
2017-ci ildə “Azercell” şirkətinin təşəbbüsü və 

dəstəyi ilə qaynar xətt xidmətinin İOS və Android 
əməliyyat sistemləri üçün nəzərdə tutulan mobil 
tətbiqləri də istifadəyə verilib. 2018-ci ilin iyun 
ayının 13-dən isə xidmətin Göygöl ofisi fəaliyyətə 
başlayıb. Mərkəz yalnız Göygöl rayonu üçün 
deyil, eyni zamanda, yaxın ətraf rayonlarda (Go-
ranboy, Gəncə, Şəmkir, Qazax, Aqstafa) yaşayan 
uşaqlara da xidmət göstərir.  

Nəzərinizə çatdıraq ki, Qaynar xətt hazırda 
saat 09:00-dan 18:00-dək fəaliyyət göstərir, bura 
həm şəhərdaxili, həm də “Azercell” nömrələrinə 
(012 480 22 80; 050/051 680 22 80) zənglə, 
habelə e-poçt xidməti (yardim@usaqxetti.az) və 
internet saytı (www.childhelpline.az) vasitəsilə 
müraciət etmək mümkündür.

 “Xalq qəzeti”

AZANS Avropa Aeronaviqasiya 
Təşkilatlarının Direktorlar 

Komitəsinə üzv seçilmişdir

 � Brüsseldə “Azəraeronaviqasiya” (AZANS) 
Hava Hərəkəti İdarəsinin də iştirak etdiyi Avropa 
ölkələrinin aeronaviqasiya qurumlarının rəhbərlərinin 
görüşü keçirilmişdir. 

Görüşün nəticələrinə 
əsasən, AZANS Avropa Ae-
ronaviqasiya Təşkilatlarının 
Direktorları Komitəsinə üzv 
seçilmişdir.

Sözügedən komitə İngiltərə, 
Almaniya, Belçika, Avstriya, 
İtaliya və digər böyük Avropa 
ölkələrinin aeronaviqasiya qu-
rumlarının baş direktorlarını bir 
araya gətirir. Komitə, həmçinin 
Avropa İttifaqı, “Eurocontrol”, 
“SESAR” HHT İnkişaf Proq-
ramı, Uçuşların Təhlükəsizliyi 
üzrə Avropa Agentliyi (EASA), 
İCAO və CANSO qarşısında 
Avropanın aeronaviqasiya qu-
rumlarının mövqeyini müdafiə 
etmək, strategiyaların işlənib 

hazırlanması, qərarların qəbul 
edilməsi və tələblərin irəli 
sürülməsi üzrə rəhbər orqandır. 

“Eurocontrol”un 
məruzəsinə əsasən, Avropa hava 
məkanında təyyarə reyslərinin  
əhəmiyyətli artımı gözlənilir. 
2018-ci ildə 11 milyon illk uçuş 
ilə müqayisədə bu göstərici 
2040-cı ilə 16,2 milyon təşkil 
edəcək. Belə böyük axınının 
tənzimlənməsi üçün Avropa 
təşkilatları hava məkanının bu-
raxılış qabiliyyətinin artırılması 
üzrə harmonizasiya edilmiş 
tədbirlər planının işlənib hazır-
lanması, hava hərəkətinin idarə 
olunmasının avtomatlaşdırılma-
sı üzrə müasir texnologiyaların 

tətbiqi, HHİ dispetçerlərinin 
tələb olunan sayının təminatına 
başlanılmasını tövsiyə edirlər.

Ölkənin strateji mövqeyi 
və aeronaviqasiya təminatının 
müasir səviyyəsi sayəsində, 
Azərbaycanın hava məkanının 
Avropa üçün önəmi daha da 
artır. Azərbaycan vasitəsilə 
təyyarə reyslərinin artımı 
 2018-ci ildə 9 faiz təşkil etmiş-
dir, halbuki Avropada illik artım 
orta hesabla 4 faiz təşkil edir. 

“Azərbaycan Hava Yolları” 
QSC-nin mətbuat xidmətindən 
bildirilir ki, bu ölkə üçün təkcə 
iqtisadi mənfəət yox, həm 
də strateji mənfəətdir, belə 
ki, AZANS Avropa səması 
üzərində hava trafikinin 
təhlükəsizliyinin qarantı kimi 
çıxış edir. 

“Xalq qəzeti”


